
				ਇਹ ਸਫ਼ਾ ਪ੍ਰਮਾਣਿਤ ਹੈ
ਪਹਿਲਾ ਥਾਲ਼ ਮੁੱਕਣ ਦੇ ਨਾਲ਼ ਹੀ ਦੂਜਾ ਥਾਲ ਸ਼ੁਰੂ ਕਰਦੀ ਹੋਈ ਭੈਣ ਵੀਰ ਨੂੰ ਯਾਦ ਕਰਦੀ ਹੈ:-



ਕੋਠੇ ਉੱਤੇ ਗੰਨਾ

ਵੀਰ ਮੇਰਾ ਲੰਮਾ

ਭਾਬੋ ਮੇਰੀ ਪਤਲੀ

ਜੀਹਦੇ ਨੱਕ ਮਛਲੀ

ਮਛਲੀ ਤੇ ਮੈਂ ਨਹਾਵਣ ਗਈਆਂ

ਲੰਡੇ ਪਿੱਪਲ ਹੇਠ

ਲੰਡਾ ਪਿਪਲ ਢੈ ਪਿਆ

ਮਛਲੀ ਆ ਗਈ ਹੇਠ

ਮਛਲੀ ਦੇ ਦੋ ਮਾਮੇ ਆਏ

ਮੇਰਾ ਆਇਆ ਜੇਠ

ਜੇਠ ਦੀ ਮੈਂ ਰੋਟੀ ਪਕਾ ਤੀ

ਨਾਲ਼ ਪਕਾਈਆਂ ਤੋਰੀਆਂ

ਅੱਲਾ ਮੀਆਂ ਭਾਗ ਲਾਏ

ਵੀਰਾਂ ਦੀਆਂ ਜੋੜੀਆਂ

ਆਲ ਮਾਲ

ਹੋਇਆ ਬੀਬੀ

ਦੂਜਾ ਥਾਲ਼





ਥਾਲ਼ਾਂ ਰਾਹੀਂ, ਬੱਚਿਆਂ ਤੇ ਨਿੱਕੀਆਂ ਕੁੜੀਆਂ ਵਿਚ ਸਾਡੇ ਰਹਿਣ ਸਹਿਣ, ਕੰਮ ਧੰਦਿਆਂ ਅਤੇ ਸਾਕਾਦਾਰੀ ਪ੍ਰਬੰਧ ਅਤੇ ਖਾਣ ਪੀਣ ਬਾਰੇ ਜਾਣਕਾਰੀ ਦਾ ਸੰਚਾਰ ਕੀਤਾ ਜਾਂਦਾ ਹੈ। ਇਸ ਤਰ੍ਹਾਂ ਖੇਡ ਖੇਡ ਵਿਚ ਹੀ ਥਾਲ਼ਾਂ ਦੇ ਥਾਲ਼ ਪਾਏ ਜਾਂਦੇ ਹਨ। ਸੈਂਕੜਿਆਂ ਦੀ ਗਿਣਤੀ ਵਿਚ ਇਹ ਥਾਲ਼ ਉਪਲਭਧ ਹਨ। ਸਾਡਾ ਆਲ਼ਾ ਦੁਆਲ਼ਾ ਇਹਨਾਂ ਵਿਚ ਵਿਦਮਾਨ ਹੈ। ਹਰ ਪ੍ਰਾਣੀ ਲਈ ਸਦਭਾਵਨਾ ਹੈ:-



ਬਾਤ ਪਾਵਾਂ ਬਤੋਲੀ ਪਾਵਾਂ

ਬਾਤ ਨੂੰ ਲਾਵਾਂ ਕੁੰਡੇ

ਸਦਾ ਕੁੜੀ ਨੂੰ ਵਿਆਹੁਣ ਚੱਲੇ

ਚੌਂਹ ਕੂੰਟਾਂ ਦੇ ਮੁੰਡੇ

ਮੁੰਡਿਆਂ ਦੇ ਸਿਰ ਟੋਪੀਆਂ

ਜਿਊਣ ਸਾਡੀਆਂ ਝੋਟੀਆਂ

ਝੋਟੀਆਂ ਦੇ ਸਿਰ ਬੱਗੇ

ਜਿਊਣ ਸਾਡੇ ਢੱਗੇ

